ՀԻՄՆԱՎՈՐՈՒՄ
«Հայաստանի Հանրապետության ներքին գործերի նախարարության ոստիկանության կողմից պետական պահպանության ենթակա կարևորագույն նշանակության օբյեկտների ցանկը, ինչպես նաև օբյեկտները կարևորագույն նշանակության օբյեկտների շարքին դասելու չափորոշիչները հաստատելու մասին» ՀՀ կառավարության որոշման նախագծի ընդունման

1. Իրավական ակտի ընդունման անհրաժեշտությունը.
Ներկայումս ՀՀ ներքին գործերի նախարարության ոստիկանության կողմից իրականացվում է ՀՀ կառավարության 2004 թվականի ապրիլի 29-ի թիվ 1008-Ն որոշման 1-ին հավելվածով նախատեսված պետական մարմինների և կազմակերպությունների, շենքերի ու շինությունների, ինչպես նաև նշված որոշման 2-րդ հավելվածով նախատեսված կարևորագույն օբյեկտների (այսուհետ՝ Օբյեկտներ) պետական պահպանությունը։
Միաժամանակ, Ոստիկանությունը «Ոստիկանության մասին» օրենքի 15-րդ հոդվածի 1-ին մասի 1-ին կետով նախատեսված կարգով, պայմանագրային հիմունքներով իրականացնում է նաև նշված որոշման հավելվածներում չընդգրկված մի շարք այլ օբյեկտների, այդ թվում՝ բանկերի և դրամավարկային կազմակերպությունների պետական պահպանությունը։ Հատկանշական է, որ հիշյալ որոշման 1-ին հավելվածում նշված օբյեկտների պետական պահպանությունը իրականացվում է պետական բյուջեի միջոցների հաշվին, իսկ 2-րդ հավելվածում ընդգրկվածներինը՝ մի դեպքում  համապատասխան կազմակերպությունների միջոցների հաշվին՝ Ոստիկանության հետ կնքված պայմանագրերի հիման վրա, մյուս դեպքում՝ կրկին պետական բյուջեի միջոցների հաշվին (օրինակ՝ «Հայկական ատոմային էլեկտրոկայան ՓԲԸ» և այլն): 
Այս համատեքստում հարկ է նշել, որ հիշյալ որոշման ընդունումից հետո դրա հավելվածներում ներառված որոշ Օբյեկտներ կորցրել են պետական պահպանության վերցվելու տեսանկյունից նպատակահարմարությունը, իսկ որոշ Օբյեկտներ էլ այլևս արդյունավետ չէ պահպանել ոստիկանական կայուն պահակակետերի միջոցով։
Բացի այդ, որոշման ընդունումից ի վեր դրա 1-ին և 2-րդ հավելվածներում ներառվել են նաև որոշ օբյեկտներ՝ պայմանավորված տվյալ պահի անհրաժեշտությամբ, որոնց հետագա պահպանության շարունակումը ներկայումս ևս նպատակահարմար չէ:
Ստեղծված իրավիճակը հետևանք է այն բանի, որ ձևավորված չեն եղել (այժմ էլ առկա չեն) Օբյեկտները պետական պահպանության վերցնելու հարցի նպատակահարմարության որոշման հստակ չափանիշներ: 
 Հարկ է նաև նշել, որ 2013 թվականից ուժի մեջ է մտել «Մասնավոր պահնորդական գործունեության մասին» օրենքը, ինչով պայմանավորված՝ պահպանության ծառայությունների մատուցման ոլորտում սկսել են գործունեություն ծավալել մասնավոր հատվածի կազմակերպությունները: Այս առումով հատկանշական է, որ իրավական առումով հստակ ապահովված չէ պահպանության ծառայությունների մատուցման ոլորտում մասնավոր և պետական հատվածների գործունեության տարանջատումը։ Նշված իրավիճակը հանգեցնում է անառողջ մրցակցային վիճակի առաջացման, քանի որ մասնավոր պահնորդական գործունեություն ծավալող կազմակերպությունները ստիպված են մրցակցել ոչ միայն միմյանց, այլ նաև փաստացի պետական մարմնի հետ, ինչը խոչընդոտում է ոլորտի կայուն զարգացմանը: Ի դեպ, այս հանգամանքը կատարված ուսումնասիրությունների արդյունքներով արձանագրել է նաև Մրցակցության պաշտպանության հանձնաժողովը:
Հատկանշական է նաև այն հանգամանքը, որ ՀՀ կառավարության 2004 թվականի ապրիլի 29-ի թիվ 1008-Ն գործող որոշման հավելվածներում ընդգրկված Օբյեկտներում պետական պահպանություն իրականացնող ոստիկանական ծառայության նկատմամբ ընկալումներն այնպիսին են, որ վերջիններիս գործունեության նպատակը հասարակական կարգի պահպանություն իրականացնելն է կամ բացառապես անցագրային ռեժիմի ապահովումը։ Այնինչ, ծառայությունը պատասխանատու է բացառապես տվյալ Օբյեկտներում պահպանվող արժեքները (մեկ այլ դեպքում՝ հենց տվյալ օբյեկտը) հակաիրավական ոտնձգություններից պաշտպանելու համար։ Այս համատեքստում պետք է փաստել, որ նախագծում չներառված Օբյեկտներում հասարակական կարգի պահպանության, հնարավոր այլ իրավախախտումների կանխարգելման, և առհասարակ, ոստիկանության ներկայության ապահովումն անհրաժեշտության դեպքում՝ յուրաքանչյուր ահազանգի պարագայում, կապահովվի ոստիկանության համապատասխան ստորաբաժանումների կողմից իրենց ամենօրյա լիազորությունների շրջանակներում։

2․ Առաջարկվող կարգավորման բնույթը․
Նախագծով առաջարկվում է որոշակիացնել պետության կողմից պահպանվող Օբյեկտների (ՀՀ կառավարության 29.04.2004թ. թիվ 1008-Ն գործող որոշմամբ ներկայումս նախատեսված և չնախատեսված) ցանկը՝ միաժամանակ հաստատելով Օբյեկտները կարևորագույն նշանակության օբյեկտների շարքին դասելու չափորոշիչները: 
[bookmark: _Hlk183773430]Այս համատեքստում, անկախ սեփականության ձևից, բոլոր այն Օբյեկտների պետական պահպանությունը (հիմնարկություններ, ՓԲԸ-ներ, ՊՈԱԿ-ներ և այլն), որոնք չեն համապատասխանի վերը նշված չափորոշիչներին, դրանց պահպանությունը կդադարեցվի, և դրանց պահպանությունը կվերապահվի մասնավոր պահնորդական կազմակերպություններին:
Այս պարագայում խոսքը վերաբերում է միայն կայուն պահակակետերով պետական պահպանության դադարեցմանը: Ոստիկանությունը կշարունակի իրականացնել պայմանագրային հիմունքներով, ահազանգման համակարգով մասնավոր Օբյեկտների պետական պահպանությունը՝ մատուցվող ծառայությունների արժեքի վերանայման (բարձրացման) պայմանով:
Հաշվի առնելով, որ ոստիկանական պետական պահպանությանը այլընտրանքներ գտնելու համար համապատասխան պետական մարմիններին և կազմակերպություններին անհրաժեշտ կլինի որոշակի ողջամիտ ժամանակ, որոշմամբ նախատեսվել է, որ այն ուժի մեջ է մտնելու 2026 թվականի հունվարի 1-ից:

 3. Նախագծի մշակման գործընթացում ներգրավված ինստիտուտները․ 
 Նախագիծը նախապատրաստվել է ՀՀ ներքին գործերի նախարարության կողմից:

4. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին․
 Նախագծի ընդունման ծախսային գնահատականը հնարավոր կլինի կազմել ՀՀ ներքին գործերի նախարարության ոստիկանության մասնագիտացված ծառայության նոր կառուցվածքն ու հաստիքացանկը հաստատելուց հետո: 

  5. Ակնկալվող արդյունքը.
[bookmark: _Hlk172540473] Նախագծի ընդունման արդյունքում կներդրվեն օբյեկտները պետական պահպանության վերցնելու չափորոշիչներ, որոնց հիմքում կլինեն մարդկային կուտակումը, արժեքների կուտակումը, օբյեկտի տեխնիկական առանցքային հանգույց հանդիսանալը կամ ռազմավարական խոցելիության հավանական մակարդակը: Միաժամանակ, կորոշակիացվի Ոստիկանության կողմից ներկայումս պետական պահպանության ենթակա օբյեկտների ցանկը, կբարձրանա անվտանգային սպառնալիքներին դիմագրավելու պետության կարողությունը, ինչպես նաև՝ մասնավոր պահնորդական գործունեության զարգացման համար կձևավորվեն շուկայական մրցակցային պայմաններ։

6. Կապը ռազմավարական փաստաթղթերի հետ. 
        Նախագիծը բխում է Կառավարության 2024 թվականի նոյեմբերի 15-ի «Ոստիկանության բարեփոխումների իրականացման ռազմավարությունը և դրանից բխող 2024-2026 թվականների գործողությունների ծրագիրը հաստատելու մասին» թիվ 1803-Լ որոշմամբ հաստատված հավելվածի 8-րդ՝ «Ոստիկանության զորքերի վերափոխում, ոստիկանության գվարդիայի ձևավորում» ուղղության 1․7․-րդ՝ «Ոստիկանության գվարդիայի կողմից պետական պահպանության ենթակա օբյեկտների արդի դասակարգում և պահնորդական գործունեության չափանիշների լավարկում» կետից։

7. Նախագծի ընդունման արդյունքում ենթաօրենսդրական իրավական ակտերում փոփոխություններ կատարելու անհրաժեշտության մասին. 
Նախագծի ընդունման արդյունքում իրավական ակտերում փոփոխություններ կատարելու անհրաժեշտություն չի առաջանա։

  ՆԵՐՔԻՆ ԳՈՐԾԵՐԻ ՆԱԽԱՐԱՐՈՒԹՅՈՒՆ

